
Article / Original Paper 

SOCIAL STABILITY AND PERSONAL DUTY:  
ANALYTICAL REFLECTION ON THE CULTURE OF RESPONSIBILITY 

Mukhitdinova Firuza 
Doctor of Law, Professor 
Tashkent State University of Law 

Abstract. This article analyzes the strong interrelation between societal stability and personal responsibility. The 
author discusses the culture of accountability not only as a legal norm but also as an ethical and philosophical 
concept. Based on Al-Farabi’s “The Virtuous City”, the principles of civic duty, justice, and moral leadership are 
examined. The article also explores international legal frameworks on civil service responsibility and outlines the 
current reforms in Uzbekistan aimed at making public service more humane and people-oriented. 

Keywords: eration. 

JAMIYAT BARQARORLIGI VA SHAXSIY BURCH:  
JAVOBGARLIK MADANIYATI HAQIDA TAHLILIY MULOHAZA 

Muxitdinova Firuza 
yuridik fanlar doktori, professor, Toshkent davlat yuridik universiteti 
E-mail: feruza.mukhitdinova@gmail.com  
Orcid: 0000-0003-1721-0189 

Annotatsiya. Ushbu maqolada jamiyat barqarorligi va shaxsiy burch tuygʻusi oʻrtasidagi mustahkam bogʻliqlik 
tahlil qilingan. Muallif javobgarlik madaniyatini nafaqat huquqiy, balki axloqiy va falsafiy tamoyil sifatida ham 
yoritadi. Abu Nasr Forobiyning “Fozil odamlar shahri” asari asosida fuqarolik masʼuliyati, adolat va maʼnaviy 
rahbarlik mezonlari tahlil etiladi. Shuningdek, xalqaro tajriba misolida davlat xizmatchilari masʼuliyatining 
huquqiy asoslari yoritilgan. Oʻzbekistonda davlat xizmatini insonparvar va xalqchil asosda isloh qilishning falsafiy 
va amaliy asoslari koʻrsatiladi. 

Kalit soʻzlar: javobgarlik madaniyati, fozil jamiyat, Forobiy, davlat xizmati, axloqiy burch, fuqarolik masʼuliyati, 

huquqiy islohotlar. 

DOI: https://doi.org/10.47390/SPR1342V5I9Y2025N17  

Mavzuning dolzarbligi: Jamiyatdagi barqarorlik va taraqqiyotga erishish faqat huquqiy 

baza emas, balki fuqarolik ongi, axloqiy pozitsiya va shaxsiy masʼuliyat hissini yuksaltirishga 

bogʻliq. Bugungi global va tez oʻzgaruvchan dunyoda javobgarlik madaniyatini rivojlantirish 

barqaror ijtimoiy munosabatlar uchun muhimdir. Forobiyning merosi va xalqaro amaliyotdagi 

ilgʻor tajribalar bu yoʻlda mustahkam nazariy va amaliy asos boʻla oladi. 

Mustaqillik yillarida Oʻzbekiston jamiyatida masʼuliyat va javobgarlik madaniyatini 

shakllantirishga katta eʼtibor qaratildi. Bu faqat huquqiy normalar emas, balki fuqarolik burchi, 

mailto:feruza.mukhitdinova@gmail.com
https://doi.org/10.47390/SPR1342V5I9Y2025N17

axloqiy qadriyatlar, faol fuqarolik pozitsiyasi, davlat va jamiyat oldidagi vijdonli munosabatni 

anglatadi. 

Tadqiqot usuli: Maqolada tizimli tahlil, qiyosiy huquqshunoslik, falsafiy-axloqiy tahlil, 

manbashunoslik va normativ-huquqiy tahlil usullaridan foydalanilgan. Ilmiy manbalar va 

normativ hujjatlar tahlil qilindi, Forobiyning asarlari bilan zamonaviy huquqiy tajriba oʻrtasida 

qiyosiy munosabat oʻrnatildi. 

Jamiyatning rivoji, barqarorligi va taraqqiyoti juda koʻp omillarga bogʻliq boʻlsa-da, 

shaxsiy va ijtimoiy javobgarlik madaniyati shular orasida eng asosiylaridan biri sanaladi. 

Javobgarlik – bu jazodan qoʻrqish emas, balki ongli tanlov, ichki burch, adolatlilik tamoyiliga 

sodiqlikdir. 

Abu Nasr Forobiy oʻzining “Fozil odamlar shahri” asarida taʼkidlaganidek, fozil jamiyat – 

bu bilim, axloq va masʼuliyat asosida tuzilgan jamiyatdir. Forobiyga koʻra, davlat rahbari (fozil 

podshoh) har bir fuqaroning kamolotini koʻzlab ish tutadi. Bu esa nafaqat rahbar, balki har bir 

fuqaro oʻz burchi va masʼuliyatini anglab yashashini talab etadi. Forobiyning fozil shahrida 

fuqarolar oʻrtasida oʻzaro hurmat, burchni ado etish, hamjihatlik, adolat va axloqiy masʼuliyat 

hukmron.  

Bunday jamiyatda har bir shaxs oʻz vazifasini anglaydi va unga amal qiladi.  Uning bu 

xislati jamiyatdagi oʻrnini koʻrsatadi. Eng katta qadriyat — ilm, adolat va axloq boʻladi va bu 

qadriyatlar ham ulugʻlanadi. Har bir rahbar — bilimdon va odil, oqil va dono boʻlishi fozillik 

kafolati boʻladi. Har bir fuqaro — javobgar, sodiq va faol boʻladi.  Forobiyning taʼkidlashicha, 

fozil inson — bu aql va maʼrifat asosida ish yurituvchi, nafaqat shaxsiy manfaatlar, balki 

umumiy yaxshilik yoʻlida faoliyat koʻrsatuvchi shaxsdir. Uningcha, haqiqiy yetakchi (fozil 

podshoh) nafaqat qonunlar ijrosini taʼminlovchi, balki oʻzi namuna koʻrsatuvchi, jamiyatning 

maʼnaviy-axloqiy darajasini oshiruvchi shaxs boʻlishi kerak. Bu esa haqiqiy javobgarlik 

madaniyatini anglatadi. Javobgarlik madaniyati nafaqat huquqiy, balki axloqiy va falsafiy 

masala hamdir. Abu Nasr Forobiy kabi mutafakkirlar bizga masʼuliyatning faqat jazo emas, balki 

maʼrifat va burch asosi ekanini uqtirgan. Abu Nasr Forobiy oʻzining “Fozil odamlar shahri” 

asarida faqat aqlli va fozil rahbarlargina jamiyatni taraqqiy etkaza oladi, deb taʼkidlaydi. Unga 

koʻra: hukmdorlar va ularning atrofidagilar ilm, vijdon va adolat bilan davlatni boshqarishi 

kerak, xizmat faqat mansab emas, balki qalb, aql va axloq mezoniga muvofiq boʻlishi shart. 

Demak, bugungi davlat xizmatchisida ham shunga mos umuminsoniy qadriyatlar boʻlishi lozim. 

Bu borada Prezidentimiz taʼkidlaganidek: “Davlat xizmatchisi avvalo xalq xizmatchisi boʻlishi 

kerak.“ 

Jahon tajribasi misoliga nazar tashlasak,  davlat xizmatida qonunning ahamiyatini 

koʻrish mumkin.  Tarixda davlat xizmatchilari masʼuliyatni yuksak darajada anglagan holda ish 

yuritgani borasida qator misollar keltirish mumkin. Masalan, Xitoyda Miloddan avvalgi V asrda 

qabul qilingan “Shen Yan qonunlari”da davlat amaldorlarining halolligi va xalq oldida 

javobgarligi alohida taʼkidlangan. Buyuk Britaniyada esa 1854-yilda Nortkot-Trevelyan islohoti 

natijasida davlat xizmatchilari uchun maxsus masʼuliyat mezonlari joriy etilgan. 

Davlat xizmati sohasini huquqiy jihatdan birinchi tartibga solgan davlat – Fransiya 

hisoblanadi. 1789-yilda qabul qilingan “Inson va fuqaro huquqlari deklaratsiyasi”da lavozimga 

teng huquqda tayinlanish va davlat xizmatining javobgarlik tamoyillari belgilangan. 

Davlat xizmati qonun yoʻli bilan tartibga solingan ilk hujjatlardan biri 19-asr oxirida 

Britaniyada qabul qilingan. Keyinroq Fransiya, Germaniya, Yaponiya va AQSH kabi davlatlarda 

ham xizmatchilarning yuridik maqomi aniq belgilab qoʻyildi. 

Masalan, Yaponiyada davlat xizmatchilari “oddiy xodim” emas, balki mamlakat 

taraqqiyoti uchun masʼul intellektual elita sifatida qaraladi. Germaniyada esa “Beamte” 

tushunchasi orqali davlat xizmatchilari faqat ijrochi emas, balki xalq ishonchini oqlashi shart 

boʻlgan fuqarolar sifatida baholanadi. 

Oʻzbekiston Respublikasi Konstitutsiyasining 9-moddasida shunday deyiladi: 

“Xalq davlat hokimiyatining birdan-bir manbaidir. Davlat xalq irodasini ifoda etadi va 

unga xizmat qiladi.” Bu qoida, avvalo, davlat xizmatchilariga taalluqlidir. Chunki ular davlatni 

ifoda etadi, davlat orqali xalqqa xizmat qiladi. Demak, davlat xizmatchisi faqat ijro organining 

mansabdori emas, balki xalq oldida burch va masʼuliyat bilan harakat qiluvchi shaxs 

hisoblanadi.  Javobgarlik madaniyati faqat huquqiy sohada emas, balki har bir fuqaroning 

shaxsiy va ijtimoiy hayotida namoyon boʻladi. Ota-ona oʻz farzandi oldida, oʻqituvchi – 

oʻquvchisi oldida, shifokor – bemor oldida, deputat – xalq oldida javobgar. Bu madaniyat 

qanchalik barkamol boʻlsa, jamiyat ham shunchalik barqaror va erkin boʻladi. Javobgarlik 

madaniyati — bu har bir fuqaro, xizmatchi, ota-ona, yosh avlod oʻz vazifasi va roli uchun 

shaxsan masʼul ekanini anglaydigan va shu asosda faoliyat yuritadigan ijtimoiy ong shakli 

ekanini angladik. Uning mazmunida quyidagi qadriyatlar mujassam: intizom va fidoyilik, 

halollik va adolatparvarlik, vijdonan ishlash va masʼullik, vatanparvarlik va jamoatchilikka 

hurmat kabi insoniy qadriyatlar. Jamiyatda javobgarlik madaniyatining asosiy koʻrinishlariga 

esa, davlat xizmatchilarining vijdonan ishlashi koʻzga tashlandi. Har bir amaldor oʻz xizmat 

burchiga masʼuliyat bilan yondashsa, korrupsiyaga yoʻl qoʻyilmaydi, xalq ishonchi 

mustahkamlanadi. Bu — boshqaruv samaradorligining negizi. Bu talablarga bugun ehtiyoj 

katta. Chunki mustaqillik arafasidagi bu mulohazalar, ayniqsa, mamlakatimizda amalga 

oshirilayotgan keng koʻlamli islohotlar jarayonida alohida ahamiyatga ega. Yangi Oʻzbekiston 

davlat xizmatini qayta tashkil etishda faqat funksional samaradorlik emas, balki javobgarlik va 

burch madaniyatini ham eng ustuvor mezon sifatida belgilamoqda. Jamiyatda masʼuliyatli 

shaxslar qanchalik koʻp boʻlsa, jamiyat shunchalik kuchli, adolatli va barqaror boʻladi. Davlat va 

jamiyat oʻrtasidagi ishonchli munosabat ham aynan javobgarlik madaniyatining rivojiga 

bogʻliq. Oʻzbekistondagi qonun ham aynan mana shu yondashuvni aks ettiradi: davlat xizmati 

— sharafli burch, ammo u katta masʼuliyatni ham talab qiladi. Yangi qonunga muvofiq, davlat 

xizmatchisi: fuqarolar manfaatini birinchi oʻringa qoʻyishi,  shaxsiy emas, jamoaviy va davlat 

ehtiyojlariga xizmat qilishi, korrupsiyaga qarshi qatʼiy pozitsiyada turishi shartligi qatʼiyan 

belgilangani. Bu huquqiy davlatda qonun ustuvorligini yaʼni, qonun oldida barchaning 

tengligini taʼminlaydi.Bu faqat huquqiy norma emas, balki maʼnaviy burch hamdir. 

Fuqarolarning davlatga ishonchi, ayni shu xizmatchilarning xolisligi va vijdonan faoliyati bilan 

bogʻliq. 

Shuni unutmaslik kerakki, jamiyatda barqarorlikni taʼminlashning asosiy shartlaridan 

biri — javobgarlik madaniyatidir. Davlat xizmatchisi oʻz vazifasiga vijdonan yondashsa, albatta 

jamiyatda yuksalish boʻladi. Davlat apparati samarali ishlaydi, Fuqarolarning davlatga boʻlgan 

ishonchi ortadi. Byurokratiya va adolatsizlik kamayadi. Ana shu talabni bajarish barcha uchun 

ham qarz, ham farzdir. Zero, bu borada huquqiy asoslarimiz yetarli. Jumladan, 2022-yil  

8-avgustda qabul qilingan “Davlat fuqarolik xizmati toʻgʻrisida”gi Qonun (OʻRQ-788) 

mazkur sohani huquqiy asosda toʻliq shakllantirishga xizmat qildi. Unda xizmatchilarning 

maqomi, burch va majburiyatlari, tanlov asosida ishga qabul qilish, faoliyat samaradorligini 

baholash, manfaatlar toʻqnashuvini bartaraf etish va kasbiy etika masalalari qatʼiy belgilangan. 

Qonunning kuchga kirishi — 2022-yil 10-noyabr — Oʻzbekiston davlat boshqaruvi tizimida 

sifat jihatidan yangi bosqich boshlangan kun sifatida tarixda qoldi. Mazkur qonunga koʻra, 

davlat xizmatchisi — bu oddiy mansab egasi emas, balki davlatning ichki islohotlari, qonun 

ustuvorligi, adolat va xalq manfaatlari yoʻlida faol harakat qiluvchi fidoiy shaxsdir.  2022-yilda 

qabul qilingan “Davlat fuqarolik xizmati toʻgʻrisida”gi Qonun davlat xizmatchisining huquqiy 

maqomini belgilash bilan birga, unga yuklatilgan axloqiy va kasbiy burchlarni ham aniq belgilab 

berdi. Qonunning mazmun-mohiyatini tahlil qilar ekanmiz, quyidagi eng muhim burch va 

masʼuliyatlar alohida taʼkidlanadi: yaʼni davlat xizmatchisi Konstitutsiya va qonunlarga sodiq 

boʻlishi, oʻz vazifalarini vijdonan va xolislik asosida bajarishi shart. U shaxsiy manfaatlarni 

emas, balki davlat va jamiyatning umumiy foydasini koʻzlashi kerak. Har qanday harakat yoki 

harakatsizlik davlat organining nufuziga putur yetkazmasligi shart. 

Davlat xizmatchisi oʻz xizmat mavqeyidan shaxsiy maqsadlarda foydalanmasligi, 

manfaatlar toʻqnashuviga yoʻl qoʻymasligi, xizmat vakolatlarini begʻaraz va xolis amalga 

oshirishi lozim. Bu esa korrupsiyaga qarshi samarali mexanizmlarning asosi hisoblanadi.   

Jumladan, bu borada 2025-yil 19-iyundagi Oʻzbekiston Respublikasi Prezidenti Farmoniga 

koʻra,  (fuqarolik xizmatiga oid) asosida amalga oshirilayotgan islohotlarni tahlil etsak, xotin-

qizlar ulushini 40%ga yetkazish (2030-yilgacha). nogironligi boʻlgan shaxslar uchun toʻsiqsiz 

muhit yaratish, milliy kadrlar zaxirasida xotin-qizlar ulushini oshirish hamda inklyuziv muhit 

yaratish orqali barcha fuqarolarning teng imkoniyatlarga ega boʻlishini taʼminlash nazarda 

tutilgan.. Xotin-qizlarni rahbarlik lavozimlariga maqsadli tayyorlash dasturlari yoʻlga qoʻyiladi.  

Bu albatta Oʻzbekistonda “Yangi Oʻzbekiston – yangi kadrlar” tamoyili va davlat xizmatidagi 

sifat oʻzgarishlariga olib chiqadi. Qonunga muvofiq, har bir davlat xizmatchisi oʻzining kasbiy 

salohiyatini muntazam oshirib borish, yangi bilim va koʻnikmalarni egallash bilan 

shugʻullanishi shart. Bu maqsadda 2025-yil 1-sentyabrdan “Davlat xizmatchisi” mobil ilovasi 

joriy etilishi rejalashtirilgan. Bu ilova orqali xodimlar shaxsiy rivojlanish rejasini tuzadi, malaka 

oshiradi, takliflar kiritadi. Xizmatchilar daromadlari va mol-mulki toʻgʻrisida deklaratsiya 

taqdim etishlari shart. Bu  jamoatchilik nazoratini taʼminlash, shaffoflikni oshirish va davlatga 

ishonchni mustahkamlashning muhim usulidir.  

Xizmatda odob va munosabat madaniyati alohida oʻrin tutadi.  Unga koʻra, xizmatchilar 

boshqa xodimlar, rahbarlar va fuqarolar bilan munosabatda ehtiromli, adolatli va kamtar 

boʻlishlari lozim. Qonun xizmat davomida va hatto undan keyin ham davlat sirlarini oshkor 

qilmaslik majburiyatini yuklaydi.  

Jahon tajribasi shuni koʻrsatmoqdaki, raqobatbardosh va samarali davlat xizmatini 

tashkil etish uchun xizmatchilarning malakasi va shaxsiy rivojlanishi hal qiluvchi ahamiyatga 

ega. Ayniqsa, raqamli transformatsiya, jamiyat ehtiyojlari va jahon tendensiyalariga moslashish 

uchun davlat xizmatchilari doimiy taʼlimga muhtoj. Shu bois ham,  “Life Long Learning” – 

hayot davomida taʼlim olish tamoyili yoʻlga qoʻyilgan boʻlib, bu tamoyil Yevropa Ittifoqi, 

Yaponiya, Janubiy Koreya, Singapur kabi rivojlangan davlatlar davlat boshqaruvida joriy etgan 

strategik yondashuvdir. Unga koʻra, xizmatchi faqat ishga kirishda emas, balki butun faoliyati 

davomida muntazam ravishda bilim va koʻnikmalarini oshirib borishi kerak. 

Oʻzbekiston Respublikasi Prezidentining 2025-yil 19-iyundagi [10; 70-b.] “Davlat 

fuqarolik xizmati samaradorligini oshirish va inson kapitalini rivojlantirish chora-tadbirlari 

toʻgʻrisida”gi Farmonida ham, davlat fuqarolik xizmatchilarining oʻzlariga zarur boʻlgan 

koʻnikmalarni rivojlantirib borishiga qaratilgan malaka oshirish tizimining yagona qoidalarini 

belgilash vazifasi bejiz kiritilmagan. Zero, bu qadriyatlarimizda ham, taʼlimotlarimizda ham 

ilgari surilgan gʻoya boʻlib, Imom Gʻazzoliy taʼlimni faqat yoshlik bilan chegaralamaydi, balki 

“ilm talab qilish inson uchun har daqiqada farz” deb taʼkidlagan. Davlat xizmatchisi uchun bu 

jumla ayniqsa muhim: har bir bilim oʻz vaqtida foyda keltiradi.Eʼtibor, bering-a, Singapurda har 

bir davlat xizmatchisi uchun yiliga kamida 100 soat taʼlim olish majburiyati bor. Finlyandiyada 

davlat xizmatida hayot davomida taʼlim olish byudjeti xizmatchi boshiga aniq miqdorda 

belgilangan. Oʻzbekistonda 2024-yilda 20 ming nafar xizmatchi malakasini oshirgani va 2025-

yilda bu koʻrsatkichni 35 ming nafarga yetkazish rejalashtirilgan.  

Mazkur masalani tahlil etgan holda quyidagi takliflarni ilgari suraman: 

Davlat fuqarolik xizmatchilari uchun odob-axloq kodeksini kuchaytirish davr 

talabidir.Ikkinchidan, ijtimoiy masʼuliyatni oshirish boʻyicha maʼnaviy-maʼrifiy dasturlarni 

joriy etish lozim. Uchinchidan, Forobiy kabi sharq mutafakkirlari  taʼlimoti asosida 

intellektual jamiyat modelini joriy etish kerak.  

Har bir xizmatchi oʻzining salohiyatini doimiy yangilab borishi orqali nafaqat shaxsiy 

faoliyatini, balki davlat institutlari samaradorligini ham oshiradi; bu jarayon jamiyatda 

“javobgarlik madaniyati”ni mustahkamlaydi.“Hayot davomida taʼlim” tamoyili davlat xizmatini 

raqobatbardosh va innovatsion mexanizmga aylantiradi. Unutmaslik kerakki, davlat 

xizmatchisi tadbirkorlik faoliyati bilan shugʻullan olmaydi, xususiy biznes subyektlarining 

muassisi yoki rahbari boʻlolmaydi. Shuningdek, uning yaqin qarindoshlari bevosita 

boʻysunuvchi lavozimlarda birga ishlay olmaydi. Bunday cheklovlar — xolislikni taʼminlashga 

xizmat qiladi. Shu bois ham, xalqaro hamjamiyatda Davlat xizmat kuni – sharaf va masʼuliyat 

ramzi sifatida eʼtirof etiladi.  Jumladan, BMT tomonidan 23-iyun — Davlat xizmati kuni sifatida 

eʼlon qilingan. Oʻzbekistonda ham bu sana munosabati bilan davlat xizmatining qadri, 

masʼuliyati va fidoyiligi haqida keng jamoatchilikka yetarlicha maʼlumot berilishi kerak. Bu 

xizmat obroʻsini oshiradi. Abu Nasr Forobiy “Fozil odamlar shahri”da aytadi: “Rahbar adolatli, 

aqlli va pok niyatli boʻlsa, xalq ham shunday boʻladi”. Bugungi davlat xizmatchisi ham ana shu 

fozil rahbar va xizmatchi obraziga mos boʻlishi lozim. Uning burchi — nafaqat farmonni 

bajarish, balki mamlakatning ertangi kuni uchun yuz minglab insonlar taqdiriga daxldor 

qarorlarda ishtirok etishdir. Shu bois, davlat xizmatchisi o‘z ishini sidqidildan bajarishi  

masʼuliyatli burchdir. Shu burchni sidqidildan ado etganlargina haqiqiy xalq xizmatchisiga 

aylanadi. Mamlakatda islohotlar muvaffaqiyatli boʻlishi uchun davlat — imkoniyat yaratuvchi, 

xalq esa — masʼuliyatni his etuvchi faol fuqaro boʻlishi kerak. “Yangi ijtimoiy shartnoma” degan 

gʻoya aynan shu oʻzaro munosabatga asoslangan: Davlat islohot qiladi — xalq masʼuliyatni his 

etadi. Fuqarolik jamiyatining tayanchi — javobgarlikni anglagan, oʻziga ishongan va oʻz 

burchiga yuksak eʼtibor bilan yondashadigan shaxslardir. Mustaqillik — nafaqat davlat ramzi, 

balki yangi kadrlar, yangi siyosiy madaniyat va davlat boshqaruvida yangi yondashuvdir. Davlat 

xizmatchilari — shu oʻzgarishlarni amalga oshiradigan asosiy kuch. Ularning burchi, masʼuliyati 

va fidoyiligi qanchalik yuksak boʻlsa, xalqning ham yuragi shunchalik xotirjam boʻladi. 

